YOLANDA BARCINA NAFARROAKO GOBERNUKO LEHENDAKARI TXIT GORENAREN MINTZALDIA, NAFARROAKO GOBERNUKO KONTSEILARIEN KARGU HARTZEKO EKITALDIAN
Nafarroako Parlamentuko presidente jaun txit gorena Kontseilari jaun-andre txit prestuak Agintari txit prestuak. Jaun-andreok 

Egun on, 

Tronu Areto honetan Nafarroako Erresumaren historia laburtzen da, eta, gaur, Gobernu berriaren eraketaren lekuko da. Gobernu berriak Foru Erkidegoaren helburuak gidatuko ditu zortzigarren legegintzaldi honetan, 1982an Nafarroako Foru Eraentza Berrezarri eta Hobetzeko Legea indarrean sartu zenetik. 

Gobernu berri hau Nafarroako biztanleen gehiengo handia duten bi alderdi politikoren ekimen bateratutik sortu da.  

Iragan ekainaren 21ean, nire alderdi politikoak, Unión del Pueblo Navarrok, eta Nafarroako Alderdi Sozialistak sinatutako akordiora iristeko eta akordio hori lortzeko egin ditugun hizketaldi luzeak egiteko, bi alderdi politikook oinarri ditugun idealak sakon errespetatu ditugu.  Batak bestearen ezberdintasun ideologikoak erabat errespetatu ditu eta, horri esker, gainditu beharreko arazo garrantzitsuei irtenbidea bilatzeko akordio egokiak lortu ditugu.  

Gobernu eredu horren oinarriak gure eredu instituzionalaren defentsa, hazkuntza ekonomikoa sendotzeko ahalegina eta politika sozialak bermatzeko gogoa dira. 

Gobernu berriaren ezaugarria zorroztasunean, gardentasunean, hiritarren hurbiltasunean eta instituzio, organizazio eta erakundeekiko elkarrizketan eta adostasunean oinarrituriko agintzeko modua izatea nahi dut. Bereziki ekimen sozialei adi dagoen gobernua izatea nahi dut.  

Kontseilari guztiek eta Departamentuetako neurri guztiek kontuan hartu behar dute langabezian daudenen kopurua murrizteko etengabeko erronka. 

Gure Erkidegoan 41.000tik gora diren langabetuek gure arazo nagusia izan behar dute, langabezia ez baita arazo ekonomikoa edo soziala, baizik eta lanerako itxaropenik edo etorkizunean konfiantzarik ez dutelako haien bizitzako proiektua kolokan ikusten duten nafar ugariren ezbehar pertsonala eta familiarra da, beste ezer baino lehenago.  Arazo larri ugari ditugu gure aurrean.  Ez da erraza izango konpontzea, eta ez da gauza ziurra epe laburrean konpontzeko gai izango garela ere, nahiko genukeen bezala. Baina argi izan behar dugu: gogoa izanez gero, arazoak konponduko ditugu.  

Egin dezagun bidea batera, onar dezagun ditugun ezberdintasunengatik daukagun aniztasuna eta lor ditzagun leialtasunean eta errespetuan oinarrituriko akordio irmo eta burutsuak.  Modu horretara, Nafarroak mahai gainean dituen arazoei aurre egin ahal izango die, eta, hala, etorkizuna eta historia eraikitzen jarraituko du. 

Elkarrekin ordu ugari egingo ditugu eta hainbat erabaki zail hartu, horregatik, guztion artean konfiantza esparru bat sortzera bultzatu nahi zaituztet: lehenengo eta behin, gure arteko konfiantza, eta gure instituzioekiko, gure aukerekiko konfiantza; inbertitzeko, aurrezteko, proiektu berriei ekiteko konfiantza.  Gizarte bati gerta dakiokeen gauzarik txarrena etsitzea baita. 

Gonernua osatzen duten bi alderdiok helburu komunak hautatu ditugu, gatazkaren eta desadostasunaren ordez. Gogorik ezaren partez itxaropena aukeratu dugu. Gure lurraldeak izan dezakeen ongizaterik onena lortzen saiatuko gara. 

Nafarroak historian jasota geratuko diren hainbat lorpen erdietsi ditu.   Handitasun hori ez du laburbidetik edo musu-truk lortu. Egitekoa zaila izan da eta erdietsitakoa lortzeko lan handia egin behar izan du.  

Gobernuko kideok, jarrera hori izan behar dugu. Lan handia dago egiteke.  Inora ez daramaten eztabaidek ez dute ezertarako balio. Arrakasta ahalegina, zintzotasuna, leialtasuna eta erantzukizuna bezalako balioak oinarri lortuko dugu.  

Hemen gauden gizon eta emakumeen taldea Nafarroako gizartearen ongizate maila sendotu eta aurreratzearekin tematuko gara.  

Azken finean, datozen lau urteetan, gaur ibilbidea hasiko duen Gobernua Nafarroa aurrerapenaren eta oparotasunaren maila gorenetara bultzatzen duen indarra izan beharko da. 

Jabetu behar gara Nafarroako Gobernuaren parte izatea zorionekoa dela, nafar guztientzat harrotzekoa baita haien lurraldearen alde lan egitea Gobernutik.  Erantzukizun handiari erantzuteko lanegun luzeak egin eta dedikazio handia eskaini beharko dugu guztiok.  Burutuko duzuen, burutuko dugun egitekoa ez da erosoa izango, eta askotan ez dugu esker onik jasoko. Are gehiago, kritikak entzungo dituzue, entzungo ditugu, eta batzuetan ez dute oinarririk izango. 

Baina egoera zail horietan hausnartu beharko dituzue sakon zuen erabakiek Nafarroa osoarentzat izango dituen ondorioak eta ongi orokorra lortzen jarraitu beharko duzue. 

Horregatik, kargua hartzea konpromisoa eta ohorea dela sentitzera bultzatu nahi zaituztet, eta, karguari erantzukizun handiz erantzunez gero, harrotasunez eta pozez beteko zaituzte. Nafarroako Gobernuak eta gobernua osatzen dugun bakoitzak kudeaketa zorrotza eta akatsik gabekoa egitea eskatuko digu. Kontseilariok, zuen guztion gogoa eta ahalegina, erantzukizuna eta eskuzabaltasuna espero dut.   

Azkenik, Gobernuan zuzeneko ardura izateari utziko diozuenoi Nafarroaren zerbitzura egin duzuen lanean eskainitako dedikazio handia eta burututako lan emankorra eskertu nahi dizuet. Milesker. 

Abraham Lincolnek hauxe zioen: “Norbaiten izaera frogatu nahi baduzu, emaiozu boterea”.   

Espero dut, gure ibilbidea amaitzean, Nafarroa hobeago bat lortzeko kausa zintzo honetan geure onena eman dugula esatea. 

Milesker!  

